
„Oleh kerna kaoe tida bisa pergi katemoeken padanja, di sana, sekali poen akoe kasi taoe dimana iapoenja tempat tinggal dan siapa namanja, toch tida ada goenanja, maka lebih baek akoe tida tjeritaken.

Tan Kie Hou sekali poen tida brani menanjaken itoe oeroesan pada goeroenja jang terlebih djaoeh, tapi dalem hatinja merasa sanget penasaran. Maka moelai dari itoe waktoe ia teroes pikirken hal itoe, hingga saban saban ia soeka mengimpi bertemoe sarna itoe goeroe silat jang goeroenja bitjaraken, pada siapa ia beladjar segala matjem ilmoe kapandean silat, dan bahna kagirangan, boekan djarang ia djadi mendoesin dari tidoernja.

Pada maleman Tie Tjong Siansoe bersama Tjeng Sian Hweeshio sampe ka kota Ankhee, hawa oedara sanget panas, kerna soeda di pertengahannja boelan Gogwee, sebagimana biasa, provincie Hokkian jang lebih dekat pada garisannja matahari (eqautor), maka hawanja tida begitoe dingin sebagimana provincie-provincie di Tiongkok Oetara, dan moelai boelan Oogwee hawanja soeda panas. Lantaran hawa jang begitoe panas, maka Tan Kie Hou tida bisa tidoer poeles dengen njenjak sebagimana biasanja.

Kira-kira djam doeabelas tengah malem, lantaran kaloear keringet banjak, hingga soeda membikin pakeannja djadi lepek, Tan Kie Hou djadi mendoesin dari tidoernja. la goelak-goelik tida bisa poeles lagi, kerna pakeannja basah dan membikin tida enak pada iapoenja badan, laloe ia toeroen dari pembaringannja dan menoekar iapoenja semoea pakean dalem, kamoedian ia memboeka pintoe dengen pelahan dan teroes pergi kaloear kamar boeat berdjaian-djalan di lataran mentjari angin, la djalan-djalan kira-kira satengah djam lamanja, dan oleh kerna itoe waktoe

